
18 

Ma doppo ch'o fu in lê ben revegnûo

Reflettendo a chi vegne, a chi ha mandaoù,

Se ciantò fisso sciù ro ponto crûo

Vegnî a ra fin, dra quæ l'è incaregaoù.

Ni l'ambizion ro rende sostegnûo,

D'êsse sorve dri âtri ciù inalzaoù.

Ro sò vorei in ro vorei s'infiamma

De Dio, comme uña zimma intr'uña sciamma.

Subbito lê se misse a tavolin,

O spedì dri corrê, con dre stafette:

Dri cavalli legê, con dri pedoin;

Con preghere e conseggi. A chi o promette,

Per vei de mette insemme i forti e boin

So compagni, dri quæ o se compromette.

Tutto in poppa ghe va: boña manera

D'avei l'intento l'è ra stradda vera.

Dri Ofiçiali vegnì ra mêgioranza

(E solo Boemondo ghe mancò)

Parte de fœura, e parte, comme è usanza,

In Tortosa, o in re tende a l'alogiò.

In giorno poi solenne intr'uña stanza

Sto glorioso Senato convocò

Gofredo: donde in cæra voxe & âta

O fe a ri Generæ questa parlata.



21 

Bravi Guerræ de Dio, che ri gran danni

A resarçî dra fede lê v'ha eletto;

Fra perighi dri arme, e fra ri danni

Dro Mâ, dra Terra, o v'ha sempre protetto,

Siccome tanto, e tanto, in sti pochi anni,

Paeize gh'emmo reizo a lê soggetto;

E in re Provinçie vinte, e sobachæ

Re bandere dra Croxe emmo ciantæ.

Noi non emmo lasciaoù Moggiê, figiœu

Patria, parenti [ se ro pensâ n'erra ]

Nè ra vitta, a fâ treo, e terzeirœù

Emmo misso a i perighi de sta guerra.

Per fâse pœuscia insciâ ro fumeirœu

De laode, o andâ acquistando Turca Terra,

Sparzendo sangue, e fâ sciallâ scarpetta,

Questa saræ uña schitta sccetta, e netta.

Ma foì dro pensâ nostro urtimo segno,

D'espugnâ de Sion re forte mura;

E a ri Crestien levâ ro zovo indegno,

Dra scciavitù tanto crudele e dura:

Con fondâ in Palestiña un nœuvo Regno

Onde ra fede nostra sæ segura,

E posse a so piaxei ogni devoto

Ro Sepolcro adorâ, compî ro voto.

Si che fin'aoura tanto arezegaoù

Emmo con gran fatiga, e poco onô:

E ro bon fin chi n'ha tanto impegnaoù,

Se ro cangemmo, o se ne va in farô.

Perchè, cose ne zôva avei menaoù

Un eserçito in Asia vinçitô

Se in cangio de fissâghe un Regno nœuvo

Façendo e danni, e guasti andemmo aprœuvo.

